
Ora Kaniri
Ora Kaniri iroonti pangirentsi ogatititi ipangitaigiro ibangiresitekë 
nomatsigengajegi aike basinipage atiri timagetatsi janta, 
ipangitaigiro iroronta yapaigi, yogaro ikantiro piari, ikantiro aisati 
toroseri ikonagantari jetari, segori, mitiri yagaigi ikomoigira, ira 
nomatsigengajegi kara ipangigiro irogokeroti ora imangitëra, ora Kaniri 
tojai okarati, ojitageta, tsigaro ganire, somani ganire, mereto ganire, 
kateshoreki, komona ganire, sibaiki ganire, sinkitaganire. 
Oka kaniripage aiti ora inëtanaima obatsa pibega kateshoreki, 
tsigaroganire, iroro ipangigi Nomatsigenga arota irapabajiro 
omanapage, kara ipangigiro nomatsigengajegi ingigabatsatasikeroti 
kara iritsongëro irakinte ogati ora ikogi imangite, aisati imangitë ora 
kaniri kero pinëta obatsa, arota kero itsoinkota omanapage, kara 
ipangigiro nomatsigengajegi irititasitëmaroti pibega kero aagiri 
chobiki, emo, katsikori, kerotisati apiro operipage katsiringari.
Keroka ititasitaro kero pii kaninasati irapagatitobairo kajiro 
kibatsiberi, ongamanae osi opënika operi katsiringaro, kara 
ianë angabintsasantëroti arota okibianë omanapage aike 
inanë omanapage obatsa, 
intsibatankimaroti koriti, mapa, 
kina, iroontinta irento. Keroka 
asiabagitëgotiro isitiakero marangi 
oneiro iroro, iroro kero pinagëti 
obatsa, obatsaike yamëka, 
kero kosamani apiro yamëkari 
intsome asiabagitëgotiro kaniri 
omangitenika. 

Ora Koriti
Ora Koriti iroonti pangirentsi otsatiti ipangitaigiro ibangiresitekë 
nomatsigengajegi aike basinipage atiri timagetatsi janta, 
ipangitaigiro iroronta yapaigi, yogaro ikantiro piari, aisati 
ikonagantaro kara yobichagiro piari, ira nomatsigengajegi kara 
ipangigiro koriti irogokeroti ora imangitëra, ora Koriti maba okarati, 
ojitageta, koriti tsitaro teka koritisonori, kirinchompana, aike 
mopotogorite. 
Oka koritiripage aiti ora inëtanaima ojito teka ogorite, pibega 
kirinchonpana aike mopotogorite, iroro ipangigi nomatsigenga 
arota ingonagaintobaimaro kara yobichagiro kaniri ikantiro piari, 
aisati imangitë ora koriti kero pinëta ojito teka ora ogorite, kara 
ipangigiro nomatsigengajegi irititasitëmaroti pibega kero aagiri 
chobiki, emo, katsikori, kerotisati apiro operipage katsiringari, 
tsikana aike patyari.
Keroka ititasitaro kero pii kaninasati irapabajiro mose, teka shointi 
ikantari ityiomijani emo, ongamanae osi opënika operi katsiringaro, 
aisati ora Tsikana teka 
ora patyari, kara ianë 
angabintsasantëroti 
arota okibianë 
omanapage 
ojamaitageke 
janta aike inanë 

omanapage ojito, intsibatankimaroti kemi, sonko, mapa, kina, singi, 
songoki, ingi, sapi, maroropage aike sabiro irootinta irento, aisati 
iroonti irisinto Sekari jiraisonori. 
Keroka asiabagitëgotiro isitiakero marangi oneiro iroro, iroro kero 
pinagëti ojito teka ogorite, yamëka kero otobatëgotiro aniantëma 
tojaisonori Koriti kara obangirestekë, intsome angabintsero Koriti 
omangitenika aisati ongomantankeroti pititasitagani arota ogote ora 
pangitatsi yamëka, aisonori kagaro tsoigagantsi. 

Ora Mapa
Ora Mapa iroonti pangirentsi ojitotiti ipangitaigiro ibangiresitekë 
nomatsigengajegi aike basinipage atiri timagetatsi janta, 
kara jiraisonori irooti yamëka, ipangitaigiro iroronta yapaigi, 
ongiakintiroti, orepaima ikogika irongotiro ingibakeroa, 
ikogika irakisitiro irojogetobëro kibatsi aroketake okisitëro, 
ira nomatsigengajegi kara ipangigiro Mapa irogokeroti ora 
imangitëra, ora Mapa patiro okarati, pinagetabeta basinipage 
ojitageta. 
Oka Mapa ora pangitiro tsinane iromitokobintsakeka sërari 
ira ojime, kaninatake arota iritsongëtimaro omanapage 
tojaika imangitë, ogokeroti iroro ora omangitë ora ojito aisati 
ora ogana, teka ontojaige atsiaagekero kero okami, kara 
ipangigiro nomatsigengajegi irititasitëmaroti pibega kero aagiri 
kinitsi, chobiki, emo, kerotisati apiro operipage katsiringari, 
tsikana aike kero obotasantiro apegetira.
Keroka ititasitaro kero pii kaninasati irapabajiro mose, teka 
shointi ikantari ityiomijani emo, ongamanae osi opënika operi 
katsiringaro, aisati ora Tsikana teka ora patyari, kara ianë 
angabintsasantëroti arota ikibianë omanapage okibianë 
osipage oranta okibemantarei aike inanë omanapage ojito, 
intsibatankimaroti kemi, mapa, kina, singi, songoki, ingi, sapi, 
maroropage aike sabiro iroontinta irento. 
Keroka asiabagitëgotiro isitiakero marangi oneiro iroro, iroro 
kero pinagëti ojito, yamëka kero otobatëgotiro aniantëma 
tojaisonori ojito kara obangiresitekë, intsome angabintsero.

Mapa omangitenika aisati ongomantankeroti pititasitagani arota 
ogote pangigatsi yamëka. Kara ontsomaakagantenika kero 
apiro, opëroka ontobeikai aisati oborokë aro okanti irogotaneegi 
charine nomatsigengajeni inatsi jiraisonori.                               

Ora Magona
Ora Magona iroonti pangirentsi otsatiti ora opëra ojitotiti, 
ipangitaigiro ibangiresitekë nomatsigengajegi aike basinipage 
atiri timagetatsi janta, kara jiraisonori irooti yamëka, 
ipangitaigiro iroronta yapaigi, ongiakintiroti, oretakakimaro 
okogika ongotiro ingibakerota, okogika okisitiro irojogetobëro 
kibatsi aroketake okisitëro tsitsikë, ira nomatsigengajegi kara 
ipangigiro Magona irogokeroti ora imangitëra, ora Magona 
tojai okarati, aiti tsitaro, kataro, otsantsaataga, omontseitaga, 
osigontataga. 
Oka Magona ora pangitiro tsinanejegi, iromitokokenisati sërari 
ira ojime, otomí, kaninatake arota iritsongëtimaro omanapage 
tojaika imangitë, ogokeroti iroro ora omangitë ora ojito aisati 
ora osigonta, kara ipangigiro nomatsigengajegi irititasitëmaroti 
pibega kero, akagitsiita, ongitsiitaatige, kerotisati apiro 
operipage katsiringari, tsikana aike kero obotyatasantiro 
apagetira.
Keroka ititasitaro kero pii kaninasati irapabajiro pitiro ora 
osipage, aisati omasasijatagetanë teka obatsaganë 
opërotinta katsiringaropage aike ogëchotërotika operi, kara 
okibianë okibeintsatanë otsa obatikasikeroti anchaki arota 
otamaitanë, arota kero yaraigiro marangi, iraraigëroka kero 
pini ojito tojai, aike inanë omanapage ojito, intsibatankimaroti 
kemi, mapa, kina, singi, songoki, ingi, sapi, maroropage aike 
sabiro iroontinta irentojegi. 

Keroka asiabagitëgotiro 
marangi sitiakero 
oneiro iroro, iroro kero 
pinagëti ojito, yamëka 
kero otobatëgotiro 
aniantëma 
tojaisonori ojito kara 
obangiresitekë, intsome 
angabintsero Magona 
omangitenika iroontinta 
irisinto Sekari jirai, aisati 
ongomantankeroti kara 
pititasitagani arota 
ogote ora pangitatsi ya
mëka.                                                                                          

Ora Kina
Ora Kina iroonti pangirentsi omataititi aike ogonakititi, 
ora opëra omataira aike ogonati, opëroka kara pii 
ongotsetanakai, ipangitaigiro omorekë kaniri ibangiresitekë 
nomatsigengajegi aike basinipage atiri timagetatsi janta, 
kara jiraisonori irooti yamëka, ipangitaigiro iroronta yapaigi, 
ongiakintiroti, oretakakimaro ongibopëro aro ongokero, 
teni okisitingani, ira nomatsigengajegi kara ipangigiro Kina 
irogokeroti ora imangitëra, ora Kina patiro teni ine basini. 
Oka Kina ora pangitiro tsinanejegi, iromitokokenisati sërari ira 
ojime, otomí, kaninatake arota iritsongëtimaro omanapage 
tojaitinta omore kaniri, ogokeroti iroro ora omangitë ora 
ogonaki, kara ipangigiro nomatsigengajegi irititasitëmaroti 
pibega kero, akagitsiita, ongitsiitaatige, kerotisati apiro 
operipage katsiringari, chobiki, tsikana aike kero obotyasantiro 
apagetira.
Keroka ititasitaro kero pii kaninasati irapabajiro tsirompeniro 
ora ogonakipage, omataipage, aisati omasasijatagetanë 
teka obatsagasitanë opërotinta katsiringaropage aike 
ogëchotërotika operi, kara okibianë ontsitinisiatanë osi, 
bapagani osi ogobasitëro aisati ongokero, kara opabakero 
osomiringanëta, opëtobëmaroka omeganëma jito aisatinta 
posigari, aisati angisanitiroka iratsikakaini jito. Intsibatankimaroti 
kemi, mapa, singi, songoki, ingi, sapi, maroropage aike sabiro 
iroontinta irentojegi, kero patiro opangitiro. 

Keroka asiabagitëgotiro isitiakero marangi oneiro iroro, 
iroronta kero pinagëti ogonaki, yamëka kero otobatëgotiro 
aniantëma tojaisonori ogonaki kara obangiresitekë, intsome 
angabintsero Kina 
omangitenika iroontinta 
irisinto Sekari jirai, aisati 
ongomantankeroti kara 
pititasitagani arota 
ogote ora pangitajatsi 
yamëka.                                                                                             

Ora Sega

Kara jiraisonori anchatosikëra itimaigi nomatsigengajegi, 
inaga pini Sega, pini kara anchatosikë aisati otsaikë otisi, 
antsita pii iroro oparigiti kara piraki teka pii janta isigitagetiro 
yapiro santani aike maonti, ira nomatsigengajegi iroro 
opoara yobatikasitiro ibango koshopoarinta, yapaigiro 
obatsa tsorori intsiretërotika aisati ogitso oraka. Iroro yapiro 
chobiki, emo, kompa, iroro yaagantaiga nomatsigengajegi 
ika pagetiroka.
Oka Sega okibeintsasonori saapoaro patiro okibianë teni ine 
otsei, ora otsoba iroro ontaigi tsinanejegi jatasi, ishonkaro 
janeki, tsibeta, tsimengoti, kantiri, chonkorina, ora otongi 
pagaigiro kisimirontsi. Okogika age otsoba ongokerota ora 
okibeintsatsoba, kero akengiri manii, angiankerika manii 
obatsatsobabageke, kara antëro jatasi, kantiri angëakerota 
aike oragëro arota përoka ontsibikatë.  
Oka  segaka kaninaro tenta ineti otsei, ira kamagari 
ineiro iriro tojaiti otsai, iroro kabintsaigiri aike pabisaikoigiri 
nomatsigengajegika kara ipatimatiri kamagaripage ibega 
mironi, pamari, kasonkati, osetoniro, kosiriniro iromatimakerika 
irisiganëma iriatë janta irooti kara iraniake poro sega 
okibesata, iratopitanëri irakisatekima osikë jonokë kara 
irarepëma irogopë ainta jonokë aito irinopë, ikogi iratanë 
kero itobinti iraniakeronta tojaiti otsei inomokeri. 

Ika kamagarika 
iragiabekima kero yagëtaji 
irogotobairo konia 
iriatae irinibabokitanae, 
ika nomatsigengaka 
iragëtanae iragiaketa 
kara irionogatape paba. 
Iragamëma aisonorika 
iataji kamagarika aro kara 
iriatae abisaikoke yamëka, 
iroro okaninati Sega irooti 
yamëka.                               

Ora Chorina

Kara jiraisonori anchatosikëra itimaigi nomatsigengajegi, inaga 
pini Chorina, pini kara anchatosikë agangita aisati otsaikë 
otisi ianë patiro antsita ontojaiganake, arobatengi inanë 
antsita pii iroro oparigiti kara piraki teka pii janta isigitagetiro 
yapiro santani aike maonti, ira nomatsigengajegi iroro opoara 
ikonongapoatasitiro ibango koshopoarinta, yapaigiro obatsa 
tsorori intsiretërotika aisati ogitso oraka. Iroro yapiro sigopa, 
shointi, iroro yaagantaiga nomatsigengajegi ika pagetiroka 
ibega sigopa.
Oka Chorinaka okibeintsasonori saapoaro teni ine otsei, 
kara arobatengi ora otsoba iroro ontaigi tsinanejegi jatasi, 
ishonkaro janeki, tsibeta, tsimengoti, kantiri, chonkorina, ora 
otongi pagaigiro kisimirontsi. Okogika age otsoba ongokerota 
ora okibeintsatsoba, kero akengiri manii, angiankerika manii 
obatsatsobabageke, kara antëro jatasi, kantiri angëakerota 
aike oragëro arota përoka ontsibikatë, keroka ontsiokitanae 
omanapage.       
Oka  Chorinaka kaninaro tenta ineti otsei, ora osi iroro intaigi 
ibango nomatsigengajegi, iroro tsibikaro aike koshori aitonakeka 
ogëro aisati ajengatërotika katsiari, aisati atitasikimaroti, 
pibega kero otarogabajiro iroraira pongotsi, kero akisita, kero 
aagiri katsikori, irinantapaatigimaro chopentari aike pitiro, 

Irapasikeroka kero 
okëshoti tojai osarini 
ontsiokiitanaima 
yamëka, ira atiri 
kibianaatsi irirai 
ipangitaigiro 
iroronta te 
ingatsiringatiro paba 
tenta osigimaroti 
irasi birakocha 
ipimantapë  
atimaigika, iroro 
omangotëmaro 
katsiringari paba teni 
osigimaro Chorina.

Ora Kontiri

Kara jiraisonori anchatosikëra itimaigi nomatsigengajegi, 
inaga pini Kontiri, pini kara anchatosikë agangita aisati 
otsaikë otisi ianë patiro kero otojaigi, okibeintsanake opari 
inanë, aiti otsei ora opari, antsita pii iroro oparigiti kara piraki 
teka pii janta isigitagetiro yapiro santani, pijiri aike maonti, ira 
nomatsigengajegi iroro opoara ikonongapoatasitiro ibango 
koshopoarinta, aisati ikantiro itanto, isitomenkore, irisomamento, 
yapaigiro obatsa tsorori intsiretërotika kara kibisiro, ora ogitso 
teni opengani. Iroro yapiro sigopa, shointi, iroro yaagantaiga 
nomatsigengajegi ika pagetiroka ibega sigopa.
 Oka Kontiri okibeintsasonori saapoaro teni ine otsei, kara kero 
obatengiti ora otsoba teni ontaigiro tsinanejegi jatasi, ishonkaro 
janeki, tsibeta, tsimengoti, kantiri, chonkorina, ora otongi 
kero pagiro kisimirontsi. Okogika age opoa ongokerota ora 
antyasiporo okibeintsapoa, kero akengiri manii, angiankerika 
manii kero okantingatsirati kara atiraakero, kara antëro tantotsi, 
agasitëroti sibitsa, anchaki kara asitiakero aike angigasikero 
kara atiakero anchakira arota përoka ontsibikatë, keroka 
ontobiborokibagitë omanapage.       
Oka  Kontiri kaninaro tenta ineti otsei, ora opari jantanakenta 
pobatika iroro iketopiagetaini nomatsigengajegi ira ogetiri ogeri 
jirai arota kero yogisaniantetajiri aisati kara kero yogaganëri, 
ora tsinane irorai araatatsi kara obasikero oniro iroro opënte 
tojaisata, arota kara osotokaje piraatiri obichagopae piari 

kibisiro ogëro obiare, 
aroketake otasonganëro 
irooti aganke aisati 
kara ontyasiporotanë 
përoka ongebisite obiare 
tsinanejegi paigiro Kontiri 
kara piraataigi. 

Ora Komirosi
Kara jiraisonori anchatosikëra itimaigi nomatsigengajegi, inaga 
pini komirosi, pini kara anchatosikë agangita aisati otsaikë 
otisi, ianë patiro patirosati okibiake, irooti kara ontimake, inanë 
ojito okibe omontseititi kara tojaiti iroro kara omontseikëra, 
kara ojitokë onarokitagetiti aro opoata ojá saajari, kobatsaari 
pachaari kerokeraoka okëshojati, ontyasiporotanëka koshori 
inanë irooti peganaachane ogitso, ira nomatsigengajegi 
iroro osira ikantaigi ibango kaninasirinta aike okibeintsasi. Iroro 
osira yapiro sigopa, iroro yaagantaiga nomatsigengajegi ika 
pagetiroka ibega sigopa.
Oka komirosika teni ine opoa, teni ine otsei, kara tojaitisonori 
osi, ora otsoba iroro ontaigi tsinanejegi jatasiani, jobarontsi, 
tsibetajani, kantiriani, chonkorina. Okogika age otsoba 
ongokerota ora okibeintsatsoba, kero akengiri manii, 
angiankerika manii obatsatsobabageke, aisati agamëmari 
marangi irinakero osikë teka otsiikë, kara antëro jatasi, kantiri 
angëakerota aike oragëro arota përoka ontsibikatë, keroka 
ontsiokitanae omanapage.       
Oka  Komirosika kaninaro tenta ineti otsei, ora osi 
tsibikasirisonoriiroro intaigi ibango atiripage timaigatsi jantapage 
te paniro imangotimaro nomatsigengajegi, iroro tsibikaro aike 
koshori aitonakeka ogëro aisati ajengatërotika katsiari, aisati 
atitasikimaroti, pibega kero otarogabajiro iroraira pongotsi, kero 
akisita, kero aagiri katsikori, irinantapaatigimaro chopentari aike 
pitiro, Irapasikero kero okëshoti tojai osarini ontsiokiitanaima 

yamëka, ira atiri 
kibianaatsi irirai 
ipangitaigiro iroronta 
te ingatsiringatiro paba 
tenta osigimaroti irasi 
birakocha ipimantapë  
atimaigika, iroro 
omangotëmaro 
katsiringari paba teni 
osigimaro Komirosi, 
ora osi komirosi 
kaninaro iogantimari 
kamagaripage 
imatimatainika 
anchatosikë osiganëmari 
kara yamirigi sekari 
posebasitanërotita 
aikero pingenakakero 
ingenopëri.

Ora Komona

Kara jiraisonori anchatosikëra itimaigi nomatsigengajegi, 
inaga pii aike pini Komona, pini kara anchatosikë agangita 
aisati otsaikë otisi, ianë patiro orooti kara okibiake kero otojaigi 
kerotisati obatengiti, antsita pii iroro, oparigiti kara piraki 
teka pii janta isigitagetiro yapiro santani, pijiri aike maonti, 
ira nomatsigengajegi iroro opoara ikantaigi ibangopoa 
koshopoarinta, aisati yotantaro aike isitomenkotaro. Yapaigiro 
obatsa tsorori intsiretërotika aisati ogitso oraka. Iroro osira yapiro 
sigopa, ora opoa tsomagira aike kara ontsiretëma yapiro emo, 
shointi, iroro yaagantaiga nomatsigengajegi ika pagetiroka 
ibega sigopa aike emo.
Oka Komonaka okibeintsasonori saapoaro teni ine otsei, 
kara okogika otogiro aike antsiretobëro anetsëroti negaraka 
pitsëgi aro achagitëro kaninasatita otëani, aisati ongokeroti 
saatiniarobero kero pini anchato aoke sibitsa otitobëroni, aitika 
sibitsapage otikima kero kaninasati pitëi oro otaakai. Okogika 
age obangopoa ongokeroti ora arokera okëshopoatasantë 
arota kero pibatsagi aike kero yapiro kajiro koshorinta. Aisati 
okantagani angigabatsantima kaniri, otsakomento songoki, 
singi, oomento tsagi, kitsagarentsi.       
Oka  Komonaka kaninaro tenta ineti otsei, ora osi iroro intaigi 
ibango nomatsigengajegi kara itimaigi omanaanti anchatosikë, 
pibega ikogaigi sangiro, ikenabagitaigi basiniripage, ikomotaigi 
otsegoja, iroro teni ontsibikate jantanake pini osi, aisati 
opangonantagani iraperi tsimiripage, pibega tsitasiki, pogoroki, 

nijatini kara 
mopëtijengakë. 
Aike ora iraperi 
basiniripage pibega 
pamaki, mirongi, 
botogoki, yasiri 
aike itsimite. Ora 
ojitso kaninaro 
otaantagetimari 
tsimiripage oranta 
kaniamontseirojai 
katingasati ojake 
kara iragasike tsimiri.

0ra tsigaroki

Kara jiraisonori anchatosikëra itimaigi nomatsigengajegi, inaga 
pini Tsigaroki, pini kara anchatosikë aisati otsaikë otisi, antsita 
pii iroro oparigiti kara piraki teka pii janta yagetiro yapiro sharo, 
somani, posari, patyankori aike sagari, ira nomatsigengajegi 
iroro opoara yobatikasitiro ibango koshopoarinta, yapaigiro 
obatsa tsorori intsiretërotika aisati ogitso kara pitireiri. Iroro 
tsomagi opoa yapiro emo, iroroke osi yapiro sigopa, iroro 
yaagantaiga nomatsigengajegi ika pagetiroka. Oka Tsigaroki 
aiti ora kerokerai pikibeintsati kero pini opoa, ontyasiporotanëka 
aro ianë opoa saapoaro, patiro okibianë teni ine otsei, ora 
otsoba iroro ontaigi tsinanejegi jatasi, ishonkaro janeki, tsibeta, 
tsimengoti, kantiri, chonkorina, ora otongi pagaigiro kisimirontsi. 
Okogika age otsoba ongokerota ora okibeintsatsoba, kero 
akengiri manii, angiankerika manii obatsatsobabageke, kara 
antëro jatasi, kantiri angëakerota aike oragëro arota përoka 
ontsibikatë kero kosamani okëshoti.  
Oka Tsigarokika kaninaro tenta ineti otsei, ira kamagari 
ineiro iriro tojaiti otsei, iroro kabintsaigiri aike pogabisaikoigiri 
nomatsigengajegika kara ipatimatiri kamagaripage ibega 
mironi, pamari, kasonkati, osetoniro, kosiriniro iromatimakerika 
irisiganëma iriatë janta irooti kara iraniake poro Tasigaroki 
okibesata, iratopitanëri irakisatekima osikë jonokë kara 
irarepëma irogopë ainta jonokë aito irinopë, ikogi iratanë kero 
itobinti iraniakeronta tojaiti otsei inomokeri. Ika kamagarika 

iragiabekima 
kero yagëtaji 
irogotobairo 
konia iriatae 
irinibabokitanae, 
ika 
nomatsigengaka 
iragëtanae 
iragiaketa kara 
irionogatape 
paba. 
Iragamëma 
aisonorika iataji 
kamagarika 
aro kara iriatae 
abisaikoke yamëka, iroro okaninati Tsigarokiega irooti yamëka. 

Ora Patyari

Kara jiraisonori yaka anchatosikë itimaigi nomatsigengajegi, 
ora Patyari iroanti tsinane atiri, iroro otiomotiri ojariri, onatoto 
aike otineriegi, itimi janta anchatosikë. Iroro ontagetiro 
ora ontagetaigi tsinanejegi nomatsigengajegi pibega, 
opangitantagetaigi kopagerora, pibega kaniri, sabiro, koriti, 
kemi, maroro, tsetseroki, sapi, sonko, singi. Aike kara piati okogi 
sangiro, mopoto, opasakati osiro, jetari, okogi eromapage, 
ontageti jatasi, shonkaro, chonkorina, kantiri, pobichagi piari, 
pakisitageti kaniri, mapa, magona aike ongotageti kara 
pongotsikë.
Oka Patyari kara ikenti ojariri basiniri, ibega posari, maniro, 
sintori, tsomiri, sangari, sirinti, paraba, kara imati, ikomoti 
iromapëro ira irakera jetari, segori, ongibakeri aro yamëka 
ongokeri, kara irikobaanë obotyatëri irooti ongosetë ogonaki 
patyatanë yamëka. Teni pairi ogotinonera kara negaraka 
pagiro patyari pobotyantari ira ongotageti basiniripage aike 
ora pakisitageti, iniakero ojariri teni pairo ingantiro kaninaronta 
iroro teni omeratima ojagitige pairoraka agatiro ongantiro.
Ira sëro iranta atiri sërari katerisinaikiri, poro katagiteri iake ineiri 
ojariri, ira ojariri yarepaa iati imati mereto, sibai kobiri, igapëro 
ongotiri, iniakero kara okosetiro ogonaki kara pobotyatiri 
ongokeri mereto, yamëka ikanti sëro irootiko pobotyatantari 
pigonari pikosetiro ira pingotagetira, pitsipiriakagiriko 
nomatsigengajegi kara papaagiriri, joraribihsa ipnetsema 

yamëka pigonakikë, 
ikaintekeronisonori. 
Pipasikitanë pisiaka 
teni ongomantanairi 
ojariri piataji jantasonori 
ojita pareni, aro pinai 
yamëka, jirai aito pini 
pongookëka.

Ira Pasiro

Kara jiraigitesonori yaka anchatosikë itimaiganake ira 
nomatsigengajegi antagaisatisonori yatiritaigi, ibega ira 
pasiro, irianti nomatsigenga sërari, sipiserisonori iborokë, itimi 
janta ikarataigiri imatsigengajegi kara angangi anchatosi, 
intagetaigiro ora inti omagaro atiripage, isiabagiti, 
yamongatiro joka, yogaro piari, ika Pasiro irianti kaninarisonori 
ikantiro ora kaninaropage, teni iromichate, ikabintsagetiri ira 
janaitatsi, inibatiri kantiro kimingari, arota intimaige kaninasati.
 Ika Pasiro iriantinta sërari igotageti inetsanti kara ijanaitaigi 
imatsigengaegi, aro iragabisaikotajiri aike irobegajiri, iriro 
obantëro yoniagankero irogoke ati ikanka janaitatsira. 
Orasonori igoti yogabisaikonti kara ipiga nomatsigenga 
ipigiri eromapage pigantagetatsira. Iriro kero ipogata 
ingemabekima ijanaitëni poro nomatsigenga. Irianti basiniegi 
kantiro kimingaro obapatsine ikogininta iraneiri ingame, kero 
pairo ikantokobintiri, iranetsaigitige iragiake ingamanë.
Karamani irarekima iriro, iraniopëri ira janaitatsi aroke 
aronibani ingamake, ingantaigapëri ira irinaga 
irinaigasege, atiroko pingaintatajiri negara, pairoroko 
pintaigë te pinetsëmatiri atiraka ikanka, aroko irobeakima 
anetsasikimarika. Poginari naro nanetsapëri arojengari 
nagamagaintëri, iranetsëri irogokeri ati ikanka, 

ironijatopiantairi 
iokane kosamani 
përoka irinasikeri 
irooti kara 
iragagibegajiri, 
aro ikanta ira 
Pasiro jirai kara 
yamëka irianti 
eroma yapiro 
pasiro, yaagaigiri 
nomatsigengajegi 
irooti yamëka.

Ira Botoro

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, ibega ira 
Botoro, itimi janta ikarataigiri iriri, iniro, ireintiegi aike iritsiroegi. 
Irianti itomi sekari tanëngitsi jirai, kara otsineriokitëri iniro 
iririra, teni irinasege iati itimasegi ibangiresitekë angangi 
anchatosi, intagetiro ora inti omagaro atiripage, ika Botoro, 
ikogasiatanonta iraperi, iraageri, inintasantiro oraka sapi, 
sabiro, mabesi, sonko aike itsirone eiroto.
Chopinikë ikemobë ikomantapëri poro ireinti, ikampëri ige 
ikankani apati nega, yaagantagekeni janta yamëka pegaka 
sekari, ora inato otsirekatankari tsineri, ikogini iraagero inato, 
inato sigaka janta kara ojita Kasantobeni, aro ikogi iriate 
apati arota iraagero inato, ikogini ira aganërine kanta 
piakeri inato, apati aroke isekarike kobeingatasantake, 
aroketake nobetsikaigëri nisitikaigëri agiake intenkengani 
Kasantobenikë.
Lake yamëka Botoro kara inë iriri yareka iniabepari iriri aroke 
isekarike igibegintesonori kobeingari sonori, yobetsatapari iriri 
irirokerai yotabitanëri ikanti sekari ibiro notomi. Nega pikanka 
apati? Okankinani piniro nega. Atini iroro yamëka, ikantaigëni 
pirenti aike pitsiro aike piake Kasantobenikë, teni jengari ojate 
aintama nakemajengatiro aito yaka, apati naanti iroonti 
mabesi natsimakeroti jengariarinta, intsome aniajante inato 
apati itenkari yamëka, ikarataiganakeri ireintiegi.

Yaretakakari 
yasitokoteki 
omorokë 
metana iriri, 
ipigabitaa 
agangipoki 
iniopë eiroto 
ikogiro itsirone 
yogobikeri 
iite, aito 
irakaka aro 
ipeaka Botoro 
yamëka.

Ira Chogonti

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, ibega ira 
Chogonti, itimi janta teni ingarataigeri iriri, iniro, ireintiegi aike 
iritsiroegi. Paniro itimi janta ikaratiro iina. Irianti itomi sekari 
tanëngitsi jirai, kara pigokeri iina iriro tsongantagekengitsi 
janta timagantsipage otsineriokikeri, teni iriogotëmate iriro 
timasi kaninasati ibangiresitekë angangi anchatosi, intagetiro 
ora inti omagaro atiripage, ika Chogonti, yaagiri chobiki, 
tsirontyaiki, tsirompe aike kompa kiripitsari aike yai.
Katingagite ikemokotobëri iriri, ikomantapëri poro ireinti, 
ikampëri ige ikankani apati nega, yaagantagekeni 
janta yamëka pegaka sekari, ora inato otsirekatankari 
tsineri, okogabetanime ogamagobairi arota kero inai 
ira jagantats, iriro yamëka teni ingame, ikogini iraagero 
inato, ikogini iripëgabentaima, inato sigaka janta  piake 
kara ojita Kasantobeni, aro ikogi iriate apati, ikogini pairi 
obatakaganërine kara ingenake ikanti ireinti, obiropeira 
ige ikankengani, kero teni naninte, apati aroke isekarike 
kobeingatasantake, aroketake nobetsikaigëri nisitikaigëri 
arota kero yaaganajai eiro.
Lake yamëka Chogonti aroke isekarike igibegintesonori 
kobeingari sonori, yobetsatapari iriri irirokerai yotabitanëri 
ikanti sekari ibiro notomi, nega pikanka apati? Okankinani 
piniro nega. 

Atini iroro yamëka, 
aike piake 
Kasantobenikë, ira 
sekari aroke yagaineri 
tsineri ira tyomogiriti 
teni pairo ingampae 
Chogonti iriro yaganëri 
iriri Kasantobeniikaratiri 
ireintiegi.

Ira Sana

Kara jiraigitesonori  itimaiganake ira nomatsigengajegi 
antagaisatisonori yatiritaigi, ibega ira Sana, itimanomiatiro nija 
janta paniro teni irine ira imatsigengajegi, iina, itomijegi, aike 
irisintoegi, ika Sana irianti sërari kaninari, teni pairi ingarate 
paniro yabateatiro nija kara imati segori, simapage, ikentatiri 
jetari, iraagëri nijanomiakë iragakero mopë teka kara 
anchatsegokë, matsatonkinari aike sintsirisonori yariri.
Ika Sana poro katagiteri ikeanka irabateatanëro nija aikero 
toonkë, iake yamëka jantasonori, chopinigite iniake poro 
pongotsi, naniopanëntenta Nomatsigenga, teni pairi iraganë, 
yosamitobëri. Nega pijake nomatsigenga? Naniakimini 
ikanë Sana. Kaninatake ikanë kasintaro ibango, pisobigopë 
sitomenkorentsikë, nasinto pomeri piari nomatsigengara, 
okikeri piari yogaka, opëri kaniri teni irapero iriantinta yaagi 
sima. Nimagintenta ikanë nomatsigengaka, imatabeka teni 
irage, yaretanaa Sana ikanti pomeraro naro pimamento.  
Lake agangija Sana yaratianke mopëke, ipigabitaa 
aropirinisonori yogëri sima sibitsakë, iriro ika Nomatsigenga 
ikanti sana, ipiganaja aisati yagai tojai sima ipapairi aisati. 
Ipigaiganaja pongotsikë ingotaigëri sima yaagaigëri 
antagaisati, ikanti nomatsigengaka ainta nasinto pagapëro, 
teni irine basini sërari agërone, aito itimopë tojai manchakori 
Sana, Katinga yarepa basini atiri iboina kaninarisonori, ikampë 
naro aretimi koki, nokogini pomenaro pisinto, aroke paganke 
ikanti iri, ira sana jatatsi imati sima nijaakë.

Ira iboinaka ikanti iriroke ojime 
pisinto? Aike imatini sima 
nijaakëra, teko pomaintiri 
igibeintsageroki, teni ine 
imanchaki, yarepaa Sana, 
okantiri iina obiro teni ine 
pomanchaki, pikibeintsatonkina 
pijataje, okankeri onintobairininta 
ira choreboto, ipasikitanë iake 
nijaakë te iripigaima irooti 
yamëka.

Ora Joka

Ora Joka iroonti pangirentsi okibesata aike kiripijiro osi, kara 
pini pangirentsigitekë ipangitiro nomatsigengajegi aike basini 
page atiri timatsi jantapage, kiripijitegaro kataro, kiripijiro ogitso 
piraki kiraakiro, iroro yamongataigi aike irokimaro ora osi ira 
nomatsigengajegi aike pasinipage atiri kara ijanaitaigi pagiri 
atsikaneintagantsi, joratagantsi, tseriagantsi, mokorobotagantsi 
obeganairi. Oka Joka iroonti tsinane Nomatsigenga kara jirai, 
kaninarosonori teni omeratima, ongankengani pagina jokasi. 
Agënte irootinta kaninasirosonori ogëro oragëmari paba, 
pabisë tojai osarini teni pairi ogotirone, ira sibibiri iriro neiro kara 
irooti jokatatsi, atirinta sërari aisati sibibirira.
Ira Sibibiri ineironta kara okanta iroro arota onganinasite, 
kara poragari paba yotiakeri pabara teni ongatsiringate, 
yamëka teni onganinasitaje pibega jiraira, ikanti Sibibiri kara 
te pinganinasitaje naro otiakeri paba okeni igatsiringare, 
iroro pikantobika negara obiatinta jokasitatsi. Pipasikitanë 
yamëka piake agënte joka teni opigaima, kara otimi ojita 
iroonti tojaigëngitsi joka, iroro iniopë nomatsigengajegi kara 
ikogaigaantiro. Oka joka ora osi yamongataigiro sërari, tsinane 
nomatsigengajegi kara pairoraka intageigi, aro irantasantë, 
keroka yamongati kero intobintaigi, agëri itasegane, 
imotsikiaseke. 

Oranta atiri iroro kara 
yamongatiro ira magetatsi 
basiniri ongomantëri aroka 
iribokë aisati keroka. Antagaisati 
okomanti pibega okonatenika 
aroka agë, ongogenika sangiro, 
asiabagiteka, ajanaitagaranti 
aroka irobegajima teka kero, 
iroro okaninati joka, aisati 
yamëka ira sibibiri ipasikike 
ikomantëgotëro ipeganaka 
sibibirira irooti yamë ainiantari 
ikomaratisitati yoragakari paba 
jirai. 

Ora Posanka
Kara itimaigi nomatsigenga, aiti ora poro anchasi ojita 
Posanka, otyomijani pibitakiro kibatsi teni okibeintsate, 
kiripisiro osi  aike jengariaro, ainta nomatsigenapage 
pangitiro, kara imangitëro janta, ingabintsasantëroti 
kero pairi ikomanti kerotisati kero pairi yoniagi, ira 
nomatsigengajegi aike pasinipage atiri igotaigi kara aiti 
posanka, tojaiti okarati. 
Aiti irasi sërari imankero tsinane ikogi irage, pibega: 
Omanaanti aningintiro tsinane irooti antëro, 
agantasantëmero tsinane përoka, ogasërentima tsinane, 
agamagantimaro tsinane.  
Oka Posanka aitisati asi tsinane, iroro kiripisirosonori 
jengariasiro, omantiri sërari okogika agiri, pibega: 
Omanaanti oninkeri sërari, irooti kara irankero aro ongarake, 
agantasantëmari sërari përoka, irogasërentima sërari 
ingiankero tsinane, ogamagantimari sërari keroka ininti 
yagiro. Ira pangitiro paniro irogoke iriro nega irokero 
kero ineiro janeki, pairo oganinarepage patiropage, 
patiro okaninatasanti ora gantimaro tsinane përoka, ora 
basinipage teni onganinate, okanta irasi sërari aike asi 
tsinane. 
Oka Posanka okogika omantiro tsinane ora okogi 
ajinantimaro kara omankero keroka oninti pagai kara 
anintabekimaro aike anibatabitëmaro. 

Omankero atiribokotasikaro 
teka omantokokimaro 
omanchakikë, arota 
ongemajengatiro kara 
anibatakero, aisati kara 
omapai piari, yamëka kero 
apai karapagite bapi ora 
tsinane, kerotisati isamai kara 
pagite pisami ora tsinane, 
aro aniantëmaro ora tsinane 
onintanakai, keroka pikantiro 
okapage kero onintimi, 
obiati opigasitaima obiro 
yamë pishoinkointekima. 
Kara aiti obini angaatae 
ojanaitakaitika, kero pikami 
aro pobegajima, aro okanta Posankatatsi.

 Ira Pëo
Kara jiraigitesonori itimaiganake ira nomatsigengajegi 
antagaisatisonori yatiritaigi, ibega ira Pëo, itimi paniro teni 
irine ira imatsigengajegi, iina, itomijegi, aike irisintoegi, ika 
Pëo irianti sërari kaninari, teni pairi ingarate paniro yanëigiteti 
ikogi iraageri, aroketake ikanta, pabisë tojai osaniri, ikanë 
nongokintenta najageri nobateatanëro nija toonkë, irooti 
kara naganontëma tojai. 
Iniake poro pongotsi, naniopanëntenta nomatsigenga, teni 
pairi iraganë, yosamitobëri, kasintaro ibango. Nega pijake 
nomatsigenga? Naniakimini ikanë Pëo. 
Kaninatake ikanë kasintaro ibango, pisobigopë 
sitomenkorentsikë, nasinto pomeri piari nomatsigengara, 
okikeri piari yogaka, opëri kaniri teni irapero iriantinta yaagi 
tsintsetipage. 
Pinobënta nomatsigenga natakintenta notogane ikanë 
kasintaro ibango. Nega pini? Ikanti Pëo, kanta pini anta, ikanë 
kasintago togantsi, ikanti Pëo aisati najake naro, intsomeniri 
ikanëri, itenkari yamëka yanëitaganëri irooti kara yaretakakari 
pini iritogane. 
Inetsaigapëro aroke opoongasitë kaninasigake atagiro. 
Iataigë pongotsikë imagoriaigë yamongataigë joka, 
itsongaigëro yamongatë, intsome yamëka atagaigero 
nomatsigenga ikanti ira kasintaro togantsi, antsitanatakimiro 

naro, nigotasanti nitagi naro, 
ora nitagi naro otagasantëma.    
Iake Pëo iritagiro togantsi, 
kara ika teni irogotëmate 
iritage, teni irogote negaraka 
angankero kara omarintëmaro, 
pairo atagantëmaro, nega 
angankero anibatobëro kara 
kaninakero otaganëma, 
iparintasitakaro toonkë 
pitairinganaka yamëka 
okibetairingasonori, 
pigamemaro otakimika ikantiri 
kasiri, kero aro nakantiro naro 
ikanti Pëo, pitairingasantanaka 
yamëka pitagabekari, aroke 
isiganaka pitagobëri arosata 
imanchaki, ipasikitanë 
itemanake anchatosikë te 
iripigaima irooti yamëka 
pegaka Pëo.

Ira Sharinkati

Kara jiraigitesonori itimaiganake ira nomatsigengajegi 
antagaisatisonori yatiritaigi, ibega ira Sharinkati, 
itimanomiatiro nija janta paniro teni irine ira imatsigengajegi, 
iina, itomijegi, aike irisintoegi, ika Sharinkati irianti sërari 
kaninari, teni pairi ingarate paniro yabateatiro nija kara 
imati segori, simapage, ikentatiri jetari, iraagëri nijanomiakë 
iragakero mopë teka kara anchatsegokë, matsatonkinari 
aike sintsirisonori yariri. 
Ika Sharinkati poro katagiteri ikeanka irabateatanëro 
nija aikero komate, iake yamëka jantasonori, chopinigite 
iniake poro pongotsi, naniopanëntenta Nomatsigenga, 
yaganë ira simapage yagë kara imabokitanë, yaretanaka 
yosamitobëri kasintaro ibango. Nega pijake nomatsigenga? 
Naniakimini ikanë Sharinkati. Kaninatake ikanë kasintaro 
ibango, pisobigopë sitomenkorentsikë, nasinto pomeri piari 
nomatsigengara, okikeri piari yogaka, opëri kaniri teni irapero 
iriantinta yaagi sima. Ipapëro sima ora tsinane irooke përo 
oniro, ongotaigëri paagaigëri antagaisati. Nimagintenta 
ikanë nomatsigengaka, imatabeka teni irage, yaretanaa 
Sharinkati ikanti pomeraro naro pimamento.  
Sharinkati yaratianke mopëke imake, ipigabitaa 
aropirinisonori yogëri sima sibitsakë, iriro ika nomatsigenga 
ikanti Sharinkati, Ipigaiganaja pongotsikë ingotaigëri sima 
yaagaigëri antagaisati, ikanti nomatsigengaka ainta 

ITEM 05 INT RELATOS 2 2DO PRIM NOMATSIGENGA.indd   40ITEM 05 INT RELATOS 2 2DO PRIM NOMATSIGENGA.indd   40 25/08/2023   14:54:1125/08/2023   14:54:11



41

nasinto pagapëro, 
teni irine basini 
sërari agërone, 
aito itimopë tojai 
manchakori 
Sharinkati, përoka 
imainteti sima 
nijaakë.
Ira irikongiri ikantiri 
intsome osonkataige 
nati, aro ikanë, 
iataigë agangitëi 
aro isonkatakeri, 
igotasanti isonkati, 
kara itobitobibikero 
isonkatë, isaatonkinabageke, ora iina pikabintsanatëri, 
ipasikitanë iake nijaakë te iripigaima irooti yamëka ipeaka 
Sharinkati.

Ira Choreboto
Kara jiraigitesonori itimaiganake ira nomatsigengajegi 
antagaisatisonori yatiritaigi, ibega ira Choreboto, 
itimanomiatiro nija janta paniro teni irine ira imatsigengajegi, 
iina, itomijegi, aike irisintoegi, ika Choreboto irianti sërari 
kaninari, teni pairi ingarate paniro yabateatiro nija kara 
imati segori, simapage, ikentatiri jetari, iraagëri kara 
anchatsegokë, yamëka itsimirike, kaninari aike sintsirisonori 
yariri. 
Ika Choreboto poro katagiteri ikeanka irabateatanëro 
nija aikero komate, iake yamëka jantasonori, chopinigite 
iniake poro pongotsi, naniopanëntenta kasintaro ibango, 
yaganë ira sibaikiani yagë kara imabokitanë, yaretanaka 
yosamitobëri kasintaro ibango. Nega pijake nomatsigenga? 
Naniakimini ikanë Choreboto. Kaninatake ikanë kasintaro 
ibango, pisobigopë sitomenkorentsikë, nasinto pomeri 
piari nomatsigengara, okikeri piari yogaka, opëri kaniri teni 
irapero iriantinta yaagi sima. 
Ipapëro sibaiki ora tsinane irooke përo oniro, 
ongotaigëri paagaigëri antagaisati. Nimagintenta ikanë 
nomatsigengaka, imatabeka teni irage, yaretanaa 
Choreboto ikanti pomeraro naro pimamento.  
Choreboto yaratianke mopëke imake, ipigabitaa teni 
iragëmate sibaiki, teni ingobintsatasante iroro ikantaja, 
Ipigaiganaja pongotsikë teni pairi iragaiganaje, inetsëri 
nomatsigengaka igokeri iriro jokagantagekeri basinipage 

sërari agetabekaro 
irisinto, obiantiko 
jokagantagekeri 
basinipage natiegi, 
ibega Parari, Simageri, 
Sana, irirojegi aisonori 
isimagititaigi, teni aro 
pingantima obiro.
Ira nomatsigengaka 
ikanti obiro teni 
pingomeite, 
pikantiroti kimingaro, 
ikankengani 
Choreboto, aro ikanë, 
obiro pigokina naro 
mantobikero pisinto, 
aike kara nojogekeri 
ira pitineripage, ora 
irisinto atiri onetsë okanti obiro jokagantagekeri najimentabitaka, 
ipasikitanë yamëka ipeaka Choreboto.

Ira Tsomiri

Kara jiraigitesonori antagaisatisonori yatiritaigi, ibega ira 
Tsomiri, itimi ikaratiro iina, itomijegi, aike irisintoegi, ika Tsomiri 
irianti sërari inintaigiri itomijegi, ikabintsiro iina kara yanëigiteti 
ikogi iraageri, aisati iraperi, pabisë tojai osaniri, ikanë 
nongokintenta najageri nobateatanëro nija toonkë, irooti 
kara naganontëma tojai. 
Iniake iniake poro poro pongotsi, naniopanëntenta 
Nomatsigenga, terai pairi irage, yosamitobëri, kasintaro 
ibango. Nega pijake Nomatsigenga? Naniakimini ikanë 
Tsomiri. 
Kaninatake ikanë kasintaro ibango, pisobigopë 
sitomenkorentsikë, nasinto pomeri piari nomatsigengara, 
okikeri piari yogaka, opëri kaniri yapapëro irooti kara 
itsonkero. 
Ira kasintaro ibango ikantiri Tsomiri, Nomatsigenga 
pikemake kara ikonijatanë marangipage atsikanteripage, 
yaka atimaigiro anchatosikë, aro ikankinti chopi poro 
Nomatsigenga timatsi toonkëra, ikantini koragetake 
angaare tagantatsi jitacha magani, arota iritsongabajiri 
omanapage, omanakerai itojaigasantanë, antagaisatisonori 
otsatenganëro osobigite, jonokagite pibega otisipage, 
aisonorika pigamemaro, pinetsëkotiri pitomijegi aike pijina.    

Aro nagamëmaro 
aisati nongomantapëri 
nomatsigengajegi 
nakarataigira, yoganaa 
piari itsootanëro 
iataji ikanai najakeni 
nomatsigengajegi, 
aikenta naniajantimi 
kara abisanaketika 
magani, pigamemaro 
aisati obiro, ikanë 
Tsomiri. 
Kara yaretanaa 
Tsomiri, ikomantapëro 
iina, itomijegi aike 
irisintoegi aike imatsigengajegi ikarati itimakagiri, pabisë maba 
katagiteri te oretima, oro koniamani yotatamanaigasegi 
iniasitobakaro aronisatisonori otijengasipë, isigaiganaka 
itomijegi, irinibani ikantiri itomijegi pisigima apa, otakimika, 
aro ikantiikabiritanaka aroke parepari, arosata pitaikotobëri 
igarasimanchakikë, iroro ikëtakaragisitagëti yamëka ira 
Tsomirira.

Ira Sibibiri
Kara jiraigitesonori antagaisatisonori yatiritaigi, ibega ira 
Sibibiri, itimi kara timagantsikë ikarataigiri imatsigengajegi, 
terai iragante, iboinakerai, ika Sibibiri sërari kaninari, kara 
inintasantiroti iritsoingante aike irajibagetaga, teni pairi 
ingarate paniro yanëigiteti ikogi iraageri, aike iraperi 
pibega ora kochokiri, pasiroki, yairiki, pamaki, përokasonori 
iainteti anchatosikë ikogi iraageri aisati iraperi, chopinikë 
iraretajima, pabisë tojai osaniri, ikanë nongokintenta najageri 
notonganakero otisi irooti narekimaro otsai, irooti kara 
naganontëma tojai aro kara nopigaimanomapéro inato. 
Lake janta aro inebintaka poro pongotsi, naniopanëntenta 
nomatsigenga, teni pairi iraganë, yomantsinganë irooti kara 
yareka, iroonti iniake poro tsinane pagasegi jokasi. 
Ika Sibibiri përoka inetsë teni ironijagimaro majire ikanke, 
oka tsinaneka përoka pobisitë jokasi, karamani pitsonkero, 
piataji pongotsikë onetsasikero joka pinareaka kara yobarei 
paba aro poragaka, irooti karamani otinaabetanaa aroke 
pobasakero ora jokasi karenisirosonori aike tsitasi okante, 
aronta ikogaigiro nomatsigengajegi ira amongataigiro. 
Yamëka piataji paretanaa opapëri ira agatiro, yamëka 
neake sibibirika, ikanti basini atiri pobisitina naro naramani, 
aro okanë, kemakesati ira Sibibiri.    
Lake Sibibiri kara iniakero chopikerai, inetsapairo aroke 
parepa aroke pobisitapë jokasi, pitsonkero aro poragaari 

aisati ira paba, 
ikanti sibibiri notikirita 
paba tigetita 
ongantajiro ojokanesi 
oganinasitajiro, 
yotiakeri yaméka 
paba teni 
iragatsiringatiro paba, 
otinaabetanaa 
teni omasasitae 
te onganinasitaje, 
piatabetaja 
opabitakari teni 
iragatiro tenta 
ongarenisiteti, nega 
pikantajiro te asi pingantiro negaka, ikanti ira atiri, teni nogote, 
naro otiakeri para ira potainteti arota ongarenisite pijokanesi 
ikanti Sibibiri, iroro ikomaratisitatagëti yamëka ira Sibibiri.             

Ira Tsirarato

Kara jiraigitesonori antagaisatisonori yatiritaigi, ibega 
ira Tsirarato, ika Tsirarato, iroonti tsinane aroke paganke 
otimakagiri ojime, otomijegi aike osintoegi. Oka tsinaneka 
teni ongomeite, iroonti kantiro tera onganinate, michanto, 
jibagenaro, tsoento, mantobintero, ontsoigëgotagekimaro 
basinipage tsinane aisati Sëraripage, kantaka aisonori. 
Pabisabitaka tojaisonori osarini, oka Tsirarato përosati okanta 
teni ojokiro, okisaneintaigiro tsinanejegi aisati tsinanepage, 
ainta poro tsinane pigoti okiriki, okanti ometsa, totati tsagitsa, 
tsagi, kitsagarentsi inge ojime, otomijegi, përoka okainteti 
kitsagarentsi. 
Poniagina naro okantabeka Tsirarato, teni oninte pigokenta 
iroonti tsinane tera ongomeite. Ainta poro tsinane 
pametasantaro kaninaro okantiro ora kaninatatsi, poniagina 
naro okampëro, narori aro nogokero ontaka basinipagenta 
kero pigotiro.    
Aro okanë tsinaneka, kerosha pairi pikomanti irooti kara 
pigokero, pingomantëka kerosonori nogometajimi, aro 
okanë oka basinika tsinane, intsome janta arota kero pairi 
neatsi, okanti oka basinika tsinane ogotatsi okanti tsagi, 
okemake yamëka Tsirarato onetsabake kara okenaigë, 
pimanopiantanaka irooti kara pisobikaigë oka tsananejegi, 

pobetsikaigapa ora 
pogomekero ati okantagani 
okiriagani otega omeki, 
onetsë Tsirarato majire 
okanke, oka tsinaneka 
pagëro omekitega 
pinigatereitëro, omagëtokë 
onosikobëro, aro okantagani 
okantobagaigaka, arokenta 
oniakinti Tsirarato, yaretanaa 
ibangokë yagapë omekitega 
inigabitaparo isokero aito 
okamanë, iniopëro ojime 
ikantiora okogabetani ogote 
ongirike irooti kantacha te 
oninte ogometiro ora basinira 
tsinane. 
Itiaigaantiro janta, chopinike inibatapë poro Tsirarato ikanti 
seripiari irooti orani kamëngitsi, iroro pegapaacha yamëka 
intojaigëni, aisonori ikanke irooti yamëka inë Tsirarato.

Ira Tsirikoti

Kara jiraigitesonori antagaisatisonori yatiritaigi, ibega 
ira Tsirikoti, ika Tsirikoti, irianti sërari atiri kara itimirori iriro 
anchatosikë, ikaratiro iina itomijegi aike irisintoegi. Karari yaka 
itimaigi nomatsigengajei ira Tsirikoti irianti tsimiri yamëka, 
teni ingomeite, irianti kantiro tera onganinate,irianti ogotiro 
imatsiti, iragekeri sërarijani, tsinanejani, tsinane tsipasi, 
antyasiporo, sërari iboina, aisati antyasipari, irogomekeri kara 
imatsiti, kara yagiri iraneikokairi otomí akisiri, asinto akisamotiri. 
Kara ingaratanae otomí, asinto oragaigëmara negaraka 
ingenaje iritemëmatanë aroke ironojakimari iratiritatekeri, 
ingankeri intsome nobangokë, aro inganë janekika, kara 
iraretakakimari irosomikeri.  Pairo piragasika karani? Pairo 
ikisasitëmi piri? Pairoraka irotopikeri ira janekika. Nogomekimi 
yamëka oka pogankimari piri oka sagitakika, atsi keroka ineiro 
iriro katsi ibiakimi obiro. Irogometasantëri irooti kara irogokero, 
aro kara iragatajiri, ika janekika iraretanaima ibangokë, 
iraniopairi iriri aroke irianaitë.    
Ira atiripage irosomikeri ati ikanka. Nega ikatsitë?, Nega 
pagite iparintanaka, inganë notiganganeitakani katsirosonori 
pënibake nangamanë, kara noparintanaka karani nakisëri 
notomi, irirojengari kantanëna pairorajenga igoke. Ira 
tingomintaro timagantsi irosomikeri janekika. 

Nega pikankeri piri?, 
Pairo pigoke?, Pairi 
ogomekimiro? Naro 
kantëri inganë janeki, ira 
ogomekinaro iraTsirisinti, 
iniake karani pikisëna, 
ikankinani oka pogankimari 
sagitaki piri, atsi keroka 
ineiro katsi iriro, nega 
pogëro oka katsinijikeri 
piri? Kanta nogero kanta 
aganginta tsitsiboki, 
pagairo iragakeri itingomi, 
iragajiro iranebirikeri kara 
ikankero kara iragajiro obeganaa iriri. 
Ika janekika arokenta irogokero iromatsitë kero 
yomagisantajiro yamëka iritaingani, iranetsë Tsirikoti yamëka 
janta tsimirike.

Ira Sharo

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, ibega ira 
Sharo, itimi janta ikarataigiri nomatsigengajegi kara itimaigi 
anchatosikë. 
Irianti tsinane nomatsigenga, karari teni ongomeite iroonti 
kantiro kimigaro, kisanarosonori, agamanarosonori aisati 
iroonti kamagaro, oka Sharo onintasantiro opero kaniri, 
keroka pini ora opëra ongigatantagekero, kero kaninasati 
okigiro ongibairo agëro obatsa aisati otianairo, ika 
Nomatsigengaka kasintaro kaniri ingisëma kara iraniakero 
ongamanë kaniri kara ongibairori.
Kara otentaro tsinane iinaka kasiri kaniri, ongiakakintiro 
kaniri, ojake kero operatanaka, kara ongigopëro kero 
pinomotiro obatsa, ongigasikima tojai otsiti kero pagi tojai 
obatsa, iiroonti pairone iinaka kasintaro kaniri, okantiro 
nega pikankero te inomotimi obatsa, atira jenga nakantari 
onganë Sharo, ontentajimaro yamëka opigaganaimaro 
oretaiganajima pongotsikë kara otimagetaigi, panirosati 
page ongotaigapë aike obichagaigapë piari, iroro 
ora Sharo teni oneingani ati okantiro kara pobichagiro 
piari, ora obiare iroro kara pogitaigiri nomatsigengajegi 
omokorobotanëri.

Katingagite paba piake 
poro tsinane, okanë 
naniakintenta Sharo, 
piake paretanakaro 
oniopëro otagasegi 
kaniri obichake piari, 
omitokopëro yamëka.
otagëgotapëro, 
okibaigëro, ongotaigëro 
irooti obasatanë, 
potingaigëro pitsonkero 
okantiro atiti koriti, teni 
ine nakantiroti naro 
negaka, kara pinasegi kanirise paraiganakero osantijanëro 
kiraasetanë yamëka, okomantëgotëro, pipasikitanë okenake 
anchatosikë pagaka Sharo irooti yamëka.

Ora Korinto

Kara anchatosikë jiraigitesonori itimaiganake ira 
nomatsigengajegi antagaisatisonori yatiritaigi, pibega ora 
Korinto, iroro iroonti tsinane nomatsigenga iina ira sekari 
tanëngitsi kara jiraisonori, iroro ora tsineriokitëri pigokeri 
iriro jagantagekengitsi janta kara oniatëri igisipage 
namatsigenga iraikë, iroro iniro ira kopesi, botoro, kirigiti, 
tyomogiriti, chogonti, tsikonti, irootisati oniro koriti, magona, 
mapa, kaniri, aike omagaro pegacha sekari yamëka 
akabintsakerinika.
Kara chopinikë yaganëngani ojime Kasantobenikë, 
pagëtanai kara pimanopitakari jonokë pitabotakaro 
osamataga maroro, oniaigapairo osintojegi pinaigasegi 
omagimpitaigë, okanti osintojegi iroro inato, agëpaimi 
kero pitsorogi jatake apati yaganengani Kasantobenikë, 
namantobitaigéri ijike aro piatopitëri ka pitsirekatankari 
tsineri, arota nangantiri pairo yaagantobike naanti 
yogipasike, ijike omatsigengajegi yamëka aisati aagantaige 
eiroegi, ongantabetimata intsome antimaigae eantijegi 
agiaigairi pijaririegi.
Pabisë tojai katagiteri, manchakori, osarini teni iraaretajima 
poro otomí, iroontiegi timaigaatsi okogasiataigaa operi 
aike ojageripage, ora oniro arokenta oniakeri ojime 
kara yaaganke përoka okengëntëri, yamëka okamake, 

pitiajantingani janta 
anchatosikë, kanta 
pitiakengani ikenake poro 
atiri iromageke maniro, 
ikemobëro pinibatanë, 
¡korën! ¡Korën…! Okanë, 
inetsi iroonti tsinane 
okenopë kara inasegi, 
yaka otisitakë pini obate 
aro paagiri ira atiripage 
paagira, tojai atiri paagi 
aisati posigajari ojime 
yaaganti.

El 22 de julio de 2002, los representantes de las or-

ganizaciones políticas, religiosas, del Gobierno y de 

la sociedad civil firmaron el compromiso de trabajar, 

todos, para conseguir el bienestar y desarrollo del 

país. Este compromiso es el Acuerdo Nacional. 

El Acuerdo persigue cuatro objetivos funda- men-

tales. Para alcanzarlos, todos los peruanos de 

buena voluntad tenemos, desde el lugar que ocu-

pemos o el rol que desempeñemos, el deber y la 

responsabilidad de decidir, ejecutar, vigilar o de-

fender los compromisos asumidos. Estos son tan 

importantes que serán respetados como políticas 

permanentes para el futuro. 

Por esta razón, como niños, niñas, adolescentes 

o adultos, ya sea como estudiantes o trabajado-

res, debemos promover y fortalecer acciones que 

garanticen el cumplimiento de esos cuatro objeti-

vos que son los siguientes:

1. Democracia y Estado de Derecho
La justicia, la paz y el desarrollo que necesitamos 

los peruanos sólo se pueden dar si conseguimos 

una verdadera democracia. El compromiso del 

Acuerdo Nacional es garantizar una sociedad en 

la que los derechos son respetados y los ciuda-

danos viven seguros y expresan con libertad sus 

opiniones a partir del diálogo abierto y enriquece-

dor; decidiendo lo mejor para el país.

2. Equidad y Justicia Social
Para poder construir nuestra democracia, es ne-

cesario que cada una de las personas que con-

formamos esta sociedad, nos sintamos parte de 

ella. Con este fin, el Acuerdo promoverá el acce-

so a las oportunidades económicas, sociales, cul-

turales y políticas. Todos los peruanos tenemos 

derecho a un empleo digno, a una educación de 

calidad, a una salud integral, a un lugar para vivir. 

Así, alcanzaremos el desarrollo pleno.

3. Competitividad del País
Para afianzar la economía, el Acuerdo se com-

promete a fomentar el espíritu de competi-

tividad en las empresas, es decir, mejorar la 

calidad de los productos y servicios, asegurar 

el acceso a la formalización de las pequeñas 

empresas y sumar esfuerzos para fomentar la 

colocación de nuestros productos en los mer-

cados internacionales.

4. Estado Eficiente, Transparente y Descen-
tralizado
Es de vital importancia que el Estado cumpla con 

sus obligaciones de manera eficiente y transpa-

rente para ponerse al servicio de todos los pe-

ruanos. El Acuerdo se compromete a modernizar 

la administración pública, desarrollar instrumen-

tos que eliminen la corrupción o     el uso indebi-

do del poder. Asimismo, descentralizar el poder 

y la economía para asegurar que el Estado sirva 

a todos los peruanos sin excepción. Mediante el 

Acuerdo Nacional nos comprometemos a desa-

rrollar maneras de controlar el cumplimiento de 

estas políticas de Estado, a brindar apoyo y di-

fundir constantemente sus acciones a la socie-

dad en general.

Primaria

Relatos 2 - 2°

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

CORO

Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

SÍMBOLOS DE LA PATRIA

Declaración Universal de los Derechos Humanos

